
Nd. 5. Frumvarp til laga [5. mál]
um viðauka við bifreiðalög, nr. 23 16. júní 1941, með áorðnum breytingum.

(Lagt fyrir Alþingi á 74. löggjafarþingi, 1954.)

1. gr.
Aftan við lögin bætist nýr kafli, X. kafli, um reiðhjól með hjálparvél, svo-

hljóðandi:
44. gr. - Reiðhjól með hjálparvél nefnist í lögum þessum sérhvert reiðhjól,

sem í er aflvél minni en 1 hestafl, þó ekki yfir 50 rúmcentimetra strokkrúmmál
og ekki yfir 50 kg. að þyngd.

45. gr. - Enginn má stýra reiðhjóli með hjálparvél nema hann sé orðinn
15 ára að aldri og hafi næga kunnáttu í akstri og umferðarreglum að dómi lög-
reglustjóra, svo og næga andlega og líkamlega hreysti. Lögreglustjórar veita mönn-
um heimild til að stýra reiðhjólum með hjálparvél og skal heimildin rituð i
innlend vegabréf heimildahafa gegn gjaldi, sem dómsmálaráðherra ákveður.

Þeir sem óska eftir réttindum til að aka reiðhjóli með hjálparvél, skulu til-
kynna lögreglustjóra það með 2 vikna fyrirvara og skal lögreglustjóri þá, ef þeir
uppfylla skilyrði til réttinda önnur en aksturskunnáttu, heimila umsækjanda
að æfa sig í akstri á ákveðnum svæðum og ákveðnum tímum næstu 2 vikur.
Merkja skal hjól sérstaklega sem æfingahjól meðan þau eru notuð ti) þess.

46. gr. - Fyrir skrásetningu og skoðun reiðhjóla með hjálparvél skal greiða
gjald í ríkissjóð, en upphæð þess ákveður dómsmálaráðherra með reglugerð.

Reiðhjól með hjálparvél skulu undanþegin bifreiðaskatti og ökumannstrygg-
ingu, en að öðru leyti gilda um þau, ökumenn þeirra, eigendur, tryggingar og
akstur, ákvæði laga þessara eftir því sem við á, svo og ákvæði laganna um refs-
ingar og sviptingu réttinda.

47. gr. - Dómsmálaráðherra setur með reglugerð nánari ákvæði um gerð
reiðhjóla með hjálparvél, skrásetningu þeirra, skoðun og akstur, svo og útgáfu
ökuréttinda og undirbúning þeirra.

2. gr.
Lög þessi öðlast þegar gildi.



Athugasemdir við lagafrumvarp þetta.

Notkun reiðhjóla með hjálparvél hefur færzt mjög í vöxt nú á síðustu árum.
Samkvæmt 1. gr. bifreiðalaganna sker dómsmálaráðherra úr hvaða faratæki skuli
lúta ákvæðum laganna, en leita skal umsagnar fjármálaráðuneytisins þegar um
gjaldskyldu er að ræða. í samræmi við þetta er reglan nú sú, að reiðhjól með
hjálparvél undir einu hestafli falla ekki undir ákvæði bifreiðalaganna. Gaf þetta
allgóða raun, hjólin voru fá og voru notuð aðallega af mönnum, sem þurftu þeirra
með til nauðsynlegra ferðalaga til vinnu o. þ. h. Nú hefur viðhorf breytzt nokkuð.
Mjög mikill fjöldi af farartækjum þessum hefur verið flutt til landsins og svo
virðist sem mjög verulegur hluti þeirra hafi lent í höndum barna, sem eru yngri
en svo, að forsvaranlegt sé að láta þau fara með vélknúin farartæki í nokkurri
mynd. Er því bráðnauðsynlegt að setja reglur um lágmarksaldur og að lögreglu-
yfirvöld rannsaki, að þeir sem óska að aka farartækjunum hafi ákveðna kunnáttu
og þekkingu. Þá verður og að telja nauðsynlegt vegna hagsmuna almennings, að
farartækin séu tryggð fyrir tjóni, sem þau valda öðrum. Hinsvegar er ekki ástæða
til að íþyngja eigendum hjóla þessara með meiri útgjöldum en tryggingaiðgjöld-
um. Farartæki þessi eru, þegar frá eru talin not barna og unglinga af þeim, nær
eingöngu notuð til nauðsynlegra ferðalaga og eru þægileg til þess og tiltölulega
ódýr. Ef tekin yrðu af þeim öll gjöld sem bifreiðum eða fullkomnum bifhjólum
myndi notkun þeirra sennilega falla niður en fjöldi manna hefur eignazt þau
meðan þau voru gjaldfrjáls. Ekki sýnist heldur neitt réttlæta ákvæði, sem mundu
draga mjög úr notkun þessara þægilegu farartækja vinnandi fólks til og frá vinnu,
annað en það sem nauðsynlegt er vegna almannaöryggis. Er því lagt til að settar
verði nauðsynlegar öryggisreglur þ. á m. um skyldutryggingu, erl ekki fjárhags-
legar byrðar fyrir eigendur og notendur farartækjanua umfram það allra nauð-
synlegasta. Af þeirri ástæðu eru ákvæðin um að dómsmálaráðherra ákveði með
reglugerð nokkur gjöld varðandi farartæki þessi, en sum gjalda þessara mundu
annars falla undir aukatekjulög ríkissjóðs og vera of ha miðað við þessi farar-
tæki, sem ekki munu hafa verið höfð í huga er þau lög voru samin.

Þá þykir nauðsynlegt að hafa í lögum þessum allvíðtæka reglugerðarheimild
um ýmis atriði, varðandi farartæki þau, sem lögin fjalla um. Eru það ýmis minni
háttar ákvæði til skýringar, sem of viðamikið mundi vera að setja í lögin, enda
þarf væntanlega nokkur reynsla að komast á um ýmis atriði varðandi farartækin
áður en gengið yrði frá slíkri reglugerð.

1 sambandi við aldursákvæðið í lagafrumvarpi þessu þykir rétt að taka fram,
að það er sízt hærra en Í nágrannalöndum vorum, er t. d. í Danmörku 16 ár.

Ekki þykir ástæða til að setja ítarlegri lagareglur um reiðhjól með hjálparvél
en her er lagt til, þar sem öll hin almennu ákvæði umferðarlaga og bifreiðalaga eiga
að gilda um þau, með þeim undantekningum, sem lagafrumvarp þetta ber með sér.

Ekki virðist ástæða til verulegra skýringa við einstakar grein:tr frumvarpsins,
annað en það að stærðarákvæði í 44. gr. eru sett í samráði við verkfræðilega ráðu-
nauta ráðuneytisins, sem telja stærðarákvörðun í hestöflum, rúmsentimetrum og
þyngd útiloka vafa um hvaða farartæki falli undir þennan kafla.

Ákvæði 45. gr. um innritun réttinda í innlend vegabréf eru til þess gerð, að
leyfisútgáfa verði sem óbrotnust og ódýrust án þess að nokkuð sé dregið úr öryggi
við leyfisútgáfuna.


